
Tórshavn, 20. januar 2009
Viðvíkjandi   uppskoti til løgtingslóg um aling av fiski o.a. 

Kommunusamskipan Føroya (KSF) hevur fingið uppskot til nýggja løgtingslóg um aling av fiski o.a. til hoyringar. KSF tekur sum heild undir við uppskotinum, men hevur kortini nakrar innihaldsligar viðmerkingar.
Gjørt skal verða vart við, at okkurt er komið skeivt fyri í sambandi við § 3, tí ætlanin má vera, at lógin skal vera galdandi fyri økið, har alingin fer fram, tvs. frá klettinum og út til fiskiveiðisjóøkið, og ikki á fiskiveiðisjóøkinum sjálvum. Tá vildi vanliga økið fyri alingina ikki verið fevnt av lógini, og tað man ikki vera meiningin.
Í § 8, stk. 1, litra b, verður tosað um ampa fyri “ferðsluna”. Greiðari hevði verið, um tað stóð beint so, sum tað meinast við, nevniliga “sjóferðsluna”.

KSF tekur undir við, at uppskotið í § 10 krevur, at tá alivirksemi heldur uppat, heilt ella lutvíst, skal loyvishavarin taka stig til at rudda viðkomandi aliøki og grannalag. KSF metir tó, at lógin átti at álagt landsstýrismanninum at ásett greiðar reglur um rudding í kunngerð, sum átti at verið lýst sum skjótast. Á sama hátt metir felagið, at ásetingin í § 10, stk. 4, um, at landsstýrismaðurin kann krevja ella áseta reglur um veiting av trygd frá loyvishavara fyri rudding, átti at verið strangari, so at tað altíð varð kravd trygd frá loyvishavarum fyri møguligar útreiðslur til rudding. Hetta seinasta tí, at kommunurnar vita frá royndum, at tað kann vera trupult at fáa rætta viðkomandi at gjalda fyri rudding eftir niðurløgd alibrúk.
Í sambandi við § 20 og árligt gjald skal verða gjørt vart við, at KSF ikki metir tað vera rímiligt, at alibrúk einans gjalda til landið, men onki til viðkomandi kommunu, hóast tey ofta liggja innanfyri havnamerkini og upptaka so at siga allan fjørðin. KSF vil tí heita á landsstýrismannin í vinnumálum um at rætta hesar skeivleikar, so viðkomandi kommununa, ið leggur neyðuga økið til, fær rímiligt gjald.

At enda skal verða gjørt vart við, at KSF ikki metir tað vera nóg mikið, at viðkomandi kommuna fær umsóknir um tillutan av aliøki til viðmerkingar. Kommunurnar eiga at hava aktivan rætt til at góðkenna aliøki, bæði í mun til byggisamtyktir og til nýtslu av fjørði ella havnaøki, ið skipaferðsla hevur rætt til fram um alivirksemi. 
Vinarliga vegna Kommunusamskipan Føroya

Heðin Mortensen
/Jóan Petur Hentze

